
   Кăвак тӳпе хĕрелчĕ тĕллĕн-тĕллĕн...

Çил калаçать юманлăх тăррипе.

Шăвать кăтра, шап-шурă мăнтăр пĕлĕт

Хăй кĕтĕвне çухатнă сурăх пек.



Çут шевлесем, хĕвел мулкачĕ евĕр,

Тайга çинче выляççĕ ирхине.

Мана кĕтсе илмешкĕн, тен, туссемĕр,

Тухса тăратăр çĕн вокзал умне?..



Тăслаççĕ карнă пралуксем пит вăрăм,

Чĕтре-чĕтре юрлаççĕ çил çинче.

Иртсе пыратпăр пуйăспа хир тăрăх

Тӳп-тӳрĕ телеграф юписенчен.



Вĕсем мана халь курăнса юлаççĕ

Чăваш кĕслеçисем шур кĕпепе

Хăйсен хаваслă концертне ир-каçăн

Сив Çĕпĕре килсе пуçланă пек.

  